                                                           Талунъя  öзын.
    Алексеевка, комиöн  öзын  грезд, паськöдчöма  Нившера  юлöн  веськыд  берегас  и  пырö  Нившера  сиктлöн  администрация  улö. Медводдза  стрöйбаясыс  кыпалöмаöсь  1918 воын. А  1926  воын  вöлöма  грездас  19  овмöс, олöма  94  морт. Та  бöрын  грездыс  сöвмис  и  1970  во  кежлö  олысьыслöн  лыдыс воöма  563  мортöдз. Но  кутшöмкö  помка  вöсна  олысьыслöн  лыдыс  кутöма  öдйö  чинны  и  1989  воын  сэтчö  кольöма  122  морт. 
     Грездыслöн  роч   нимыс  йитчöма  морт  нимкöд  либö  овкöд (Алексей, Алексеев). Коми  нимсö  кö  вежöртöдны , лоö  пö  пыжъяслöн  сувтланiн (причал). Тайö  юöръяссö  йöзöдöма  «Где  ты  живёшь»  книгаын. Кодöс  лэдзöма  1994 воын, авторыс  И.Д.Жеребцов. 

     Бöръя  воясö  грездын  олысьыс  бöр  кутiс  содны  и  1995 воын  воöма  157  мортöдз, öзынын  лоöма  59 овмöс.

     Öзынö  пыригöн  на  аддзан, мый  сэнi  ёна  стрöитчöны. То  öтилаын, то мöдлаын  зымвидзöны  выль  олан  керкаяс. Кодöс  помалöмаöсь  стрöитны, видзöдсьöны  зэв  мичаа, эмöсь  и  помавтöм  стрöйбаяс. 

     Гожöм  шöр, мунö  страда, и  дыркодь  некодöс  эг  вермöй  аддзыны. Но  со  кильчö  дорын  пукалöны том  морт  да  пöрысь пöч. Тöдмасим. Тайö вöлöмаöсь  Степан  Шевелев  да  сылöн  бабыс, М.А.Габова. Ветлöмаöсь  корöсь  чегъявны, öнi корöсьсö  тэчöны  да  кöртавлöны. Пöрысь  морт  пенсия  вылын, а  внукыс  да  сылöн  мамыс  уджтöмалöны. С.Шевелевлы  воö  армияö  мунан  кад. Эг  нин  юав, мыйла  оз  уджавны: либö уджалан  местаыс  абу. Либö  асьныс  оз  кöсйыны. Быдторйö тай  велалан. Со  велалiм  и сы  дiнö, мый  сиктын, грездын  лоины  уджтöмалысьяс  весиг  страда кадö.

    Баблысь  да  внуклысь  тöдмалiм. Мый грездын социальнöй  юкöн  оз  бырöдны. Эм  танi амбулатория, магазин. Школа, детсад. Дерт, найö  ёна  торъялöны социальнöй  объектъясысь, кодъяс  эмöсь  гырысь  сиктъясын. Пример  вылö, дыр  лои  корсьны  бурдöдчанiнсö, медбöрын  аддзим  жö. А  сьöкыд  вöлi  сiйöс  аддзыны  сы  вöсна, мый  меститчöма  жытник ыджда  керкаö, сэсся  и  керкаыс  ас  овмöс  йöрын. Вöлöмкö, дiнтiыс  некымынысь  нин  мунсьöма. Но  жыр  пытшкöсыс  югыд, шоныд, сöстöм. Бурдöдчыны  локтöмаöсь  вöлi  пöрысь  кык  пöч. Найöс  вöлi  бурдöдö  олöма  жö  нин  медицинскöй  работник Капитолина  Ивановна  Габова. Воим  сёрниö, юасьöмъяс  вылö  К.И.Габова  висьталiс:

    - Меным  68  арöс, важöн  нин  пенсия  вылын, но  кор  корасны, отсöг  вылö  волавла  на. Пырсö  танi  уджалö  Анна  Андреевна  Михайлова. Öнi  сiйö  петiс  отпускö, со  менö и  корисны вежны  сiйöс. Медводз  бурдöда  танi, кодi  вермö  ветлыны, асьныс  волöны. А  сэсся  пета  грездö, кытшовта  найöс, кодъяс  гортсьыс  оз  нин  петавны. Вöча  уколъяс, сета  мукöд  пöлöс  отсöг. Кытшовта  и  ичöт  кагаа  мамъясöс. Öтиясöс  бурдöда, мöдъяслы  сöветöн  отсала, ме  уна  вояс  уджалi  акушеркаöн  и  опытыд  да  тöдöмлунъясыд  чукöрмисны. Лекарствояс эмöсь, а  мый  оз  тырмы, ваяя  Нившераысь. Ачым  ола  сиктас. Быд  асыв  автобусöн  локта öзын грездö, а  рытнас бöр  муна подöн Нившераöдз.

    Капитолина  Ивановна  йылысь  миян  газет  гижлiс  нин. Ветымын  сайö  во  сiйö  уджалö  медицинаын. Сöмын  содта. Мый  сiйö  зэв  шань  морт, унатор  кутö  вежöрас. Кор  юалiс, кутшöм  транспортöн  да  кымынöн  локтiм, ме  вочавидзи, 
мися, кык  нывбаба  чеччисны  Нившераö, öтиыслысь  овсö  да  нимсö  висьталi. Олöма  морт  пыр  и  шуис, ме  пö  сiйöс  тöда. Акушеркаöн  уджалiгöн  ме  пö  сiйöс  бабитлы,  öнi  пö  сылы  45  арöс. Татшöм  вежöр  да  лыдпасъяс  вылад  кыдзи  нö  он  чуймы. Сиим  ми  шань  сьöлöма  нывбабалы  став  бурсö  да  янсöдчим.

     Грездса  детсад, дерт  жö, торъялö  каръясса  да  ыджыд  сиктъясса  татшöм  учреждениеясысь. Босьтöмаöсь  арендаö  крестьянскöй  керкаысь  некымын  жыр. Дерт, сэнi  абу  сэтшöм  условиеясыд, кыдзи, шуам, Шойнатыын  либö  райцентрын, но  овны  позьö. Ставыс  куим  жыр. Эм  и  ворсанiн, и  узьланiн, и  сёянiн. Миян  волiгöн  челядь  вöлi  узьöны. На  дiнын  шань  мам  моз  пукалic  воспитатель  Любовь  Васильевна  Габова.
    Тöвнас  детсадйö  унджык  челядь  волывлö. Гожöмын   петöны  кö  бать-мам  отпускö, челядьтö  видзöны  гортас. Овлö, мый  семья некымын  лун  кежлö  мунö  видзьяс  вылö, бара  жö  и  челядьтö  лоö  босьтны  аскöдныс. Медся  шöрыс  öнiя  кадö – челядь  видзöмысь  дон  перйöм. Но  и  танi  унатор артыштöма. Ичöт  кö  удждоныд, то  этшаджык  и  кагасьыд  колö  мынтысьны, сэсся  уна  челядя  мамъяслысь  этшаджык  жö  босьтöны. Деньга  кö  абу, позьö  мынтысьны  сёян-юанöн. 

    Детсадса  уджаласьяс  оз  сöмын  бюджет  вылö  надейтчыны. Асьныс  пуктöмаöсь  картупель, морковь, капуста, быдтöны  помидор  да  мукöд  пöлöс  град  выв  пуктас. Любовь  Васильевна  шуö:

    - Ставсö  тайö  быдтыны, дöзьöритны  сöмын  детсадйын  уджалысьяслы  абу  вынъяс  серти, но  ыджыд  отсöг  сетöны  бать-мам. Найö  отсалöны  озырмöдны  челядьлысь  пызан  вывсö.
    Челядькöд  уджыс  мунö  лючки, сетöны  колана  тöдöмлунъяс, ветлывлöны  экскурсияöн  матысса  вöрö, луд  вылö, ва  дорö. Тöдмасьöны  чужан  муöн, быдмысь  пуясöн, дзоридзъясöн. Сiдзжö  тöдмалöны, кутшöм  зверь  да  пöтка  олö  матысса пармаын, кутшöм  чери  олö  юясын  да  тыясын. Зэв  бур, мый  грездса  челядь  бур  дöзьöр  улынöсь, пöтöсь. Уналаын  нин  челядь  тшыгъялöны, найöс  эновтöны  бать-мам, а  грездын  эм  на  тöжд  тöдтöм  челядьдыр. Торйöн  нин  бура  тöждтöдтöм  челядьдырыс  тыдалö  узьысь  кагалöн  чужöм  вылысь.

    Грездса  магазин  сёян-юанöн  абу  нин  дзик  гöль. Танi  уна  во  нин  вузасьысьöн  уджалö  Галина  Александровна  Хитрич. Зiльö  могмöдны  йöзöс  тöварöн, кодi  колö  быдлунъя  олöмын. Уджалысьяслы  удждонтö  ёнджыка  сетöны  тöварöн, но  век  жö  быд  тöлысь  шöркодя  тöварсö  вузалö  дас  миллион  шайт  дон. Тöдöмысь, уджалысьяслы  кö  кутасны  мынтысьны  деньгаöн, выручкаыд  содас. А  унджык  кö  лоö  сьöм, то  и  тöвартö  позяс  вайны  унджык  да  бурджыкöс. 

    Öзын  грезд  миян  районын  медся  пыдын (асьныс  шуöны,  миян  бöрын  пö  вывланяс  нинöм  нин  абу). Но  быдмысь  войтыр  грездын  эм. 

     Зонпоснилöн  радейтана  местаыс  ва  дор. Колö  велöдчыны  и  варччыны, и  чери  кыйны, и  пыжöн  ветлыны. Талун  кежлö  найö  ичöтöсь  на  и  вежалöмöн  видзöдöны, кыдзи  верстьö  йöз  заводитöны  пыжö  пуктöм  моторъяс  и  öдйö  кывтöны  либö  катöны  Ньывсер  ю  кузя. Пыжыд  танi  бытя  колантор. Дзонь  семьяяс  сыöн  ветлöны  турун  пуктыны  видзьяс  вылö, колö  сiйö  и  чери  кыйигöн, и  тшак  да  вотöсла  ветлiгöн. Коркö  ставсö  тайöс  лоö  вöчны  öнiя  зонпоснилы.  Со  и  волывлöны  ва  дорö, унаторйöн  тöдмасьöны, велöдчöны. 

    Öзын  грездса  унджык  верстьö  йöзыс  уджалöны  «Нившерскöй»  совхозын. 

Бригада  ни  ферма  танi  абу. Кыдзи  шуö  совхозса  директор  А.В.Мишарин, грездын  олысьяслöн  юкöн  уджалö  пилорама  вылын, нöшта  öти  котыр  быд  лун  автобусöн  волывлö  уджавны  Нившераö, кöнi  совхозлöн  шöр  усадьбаыс. Эмöсь  йöз, кодъяс  уджалöны  лесопунктын.

    Гожся  кадö  жö  öти  мог – заптыны  унджык  кöрым. Миян  волiгöн  йöз  ёна  майшасисны, куйлö  пö  ытшкöм  турун  грездгöгöрса  муяс  и  ылi  видзьяс  вылын. Совхозын  уджалö уна  семейнöй  звено. Налы  лоö  öтмоза  тöждысьны, медым  заптыны  турун  и  аслыныс, и  совхозлы. Кöть  и  поводдяыс  вöлi  зэрана, но  öткымын  семья  эз  вермы  кутчысьны  и  мунiсны  пыжöн  видзьяс  вылö, кöть  нин  пö  видзöдлам, гашкö, мыйкö  позяс  вöчны. 

    Политика  да  сьöкыд  олöм  йылысь  грездса  йöзкöд  сёрни  эг  кыпöдлы. Но  век  жö  юалi  пенсионерка  Е.К.Михайловалысь, тырмö  оз  пенсияыс? Меным  пö  тырмö, думайта  да, тырмис  эськö  и мукöд  пенсионеркалы, оз  кö  найöс  некод  пайк. Но  öд  уналöн  верстьö  челядьыс  оз  уджавны, а  сёйны-юны  колö. Дерт, татшöм  челядя  пенсионерыдлы  дзескыдджык.
                                                                                                                   Г.Ветошкин
